
చని హనుమంతుఁడు సంతోష మొదవ - ఘనవేగమున లంకఁ గడఁకతోఁ జొచ్చి

యారామువిజయంబు నాత్మఁ జింతించు - నారాముసతి నశోకారామవీథిఁ

గని మ్రొక్కి, వచ్చితిఁ గల్యాణి! యనుచు - వినతుఁడై పలికెను వినయంబుతోడ

"సంతోష మెంతయు జానకి! నీవు - చింతించుపగిదినే సిద్ధించె నీకు

దేవి! నీపతి రామదేవుండు - వచ్చి రావణు లోకవిద్రావణుఁ జంపి

తొడరి యనేకుల దుష్టరాక్షసులఁ - బొడి చేసి సమర మద్భుతముగాఁ జేసి,

తమ్ముఁడు సౌమిత్రి తనుఁ గొల్వఁ బరమ - సమ్మదంబున రామచంద్రుఁ డున్నాఁడు."

అని చెప్పి యాదేవి యడలార్పఁ దొల్లి - పనివచ్చి యాడిన బాసలు దలఁచి,7950

“జలజాక్షి! నీపతి జలధి బంధించు; - లలన! నీనాథుండు లంకపై విడియు,

రమణి! నీరమణుండు రావణుఁ ద్రుంచుఁ; - గమలాక్షి! నీభర్తఁ గైకొను నిన్ను;

నని విన్నవించితి నర్థి నాఁ డిచట, - వనిత! నా ప్రతినలు వచ్చె నన్నియును

పని వినియెద నింకఁ బతిపాలి కేను - బను లానతి" మ్మన్నఁ బవనజుఁ జూచి

రావణుమరణంబు రఘురాముజయము - భావించి భావించి పడఁతి హర్షించి

"తెగి నీ ప్రతాపంబు దీపింప రామ - జగతీశ్వరుఁడు వచ్చి సాధించెఁ గాక!

ఘనదైత్యగర్వాంధకార మీలంకఁ - జనఁ జొచ్చి పరులకు సాధింపఁ దరమె?

నీధైర్యగాంభీర్యనిరవద్యశౌర్య - మాధుర్యపర్యాయమహిమ లే మందు?

నే మని వర్ణింతు నేను నీచరిత? - మే మని పొగడుదు నేను నీకడిమి?

నూత్నభూషణజగన్నుతవస్త్రహేమ - రత్నసంపదలతో రాజ్య మిచ్చినను
7960

బరఁగ నీచే ధనపౌరుషంబునకుఁ - పరికింప సరిగావు పవమానతనయ!

సంతోష మందితిఁ జాల నీవలన - నంతరంగంబున" నని సీత పలుక,

హనుమంతుఁ డత్యంతహర్షంబు తనదు - మనమునఁ బెనఁగొన మగువ కిట్లనియె.

“నన్ను మీ రిటు కరుణాదృష్టిఁ జూచి - మన్నించి యాడిన మాటయె చాలు;

భావింప దేవేంద్రపదమునకంటె - నేవస్తువులకంటె నిది ఘనం బరయ;"

నని పల్క మఱియును నమ్మహీపుత్రి - హనుమంతుఁ గనుగొని యతని కిట్లనియె.

"బలమును శౌర్యంబు బాహువిక్రమము - నలఘుతేజంబును నంచితక్షమయు

శ్రుతము మాధుర్యంబు సుస్థిరత్వంబు - సతతంబు నిశ్చలస్వామిభక్తియును

వినయంబు మొదలైన విశ్రుతగుణము - ననుపమస్థితి నొప్పు ననఘ! నీ" కనిన

గడుభీకరాకృతు ల్గలిగి యద్దేవి - కడనున్న రాక్షసాంగనల నీక్షించి
7970

"యాపాపకర్మునియాజ్ఞ పాటించి - యీపాపమతులు నీ కెగ్గు సేయుదురు;

ఘనముష్టినిహతులఁ గడతేర్చిపుత్తు" - ననవుడు జానకి హనుమంతుఁ జూచి

"యేసినవాఁ డుండ నిషు వేమి సేయు? - దాసీవధం బెందుఁ దగదు చింతింపఁ;

దొల్లి నేఁ జేసిన దుష్కర్మఫలము - లెల్లను గంటి; వీ రేమి సేయుదురు?

		 ఈ పేజీలో చివరి మార్పు 7 మార్చి 2024న 04:13కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

